
प्रवेश 

गत एक दशक में युवाओं के भीतर पठन-पाठन का एक सकारात्मक रुख़ देखा 
गया है। वे साहित्य से जुड़े आयोजनों में भागीदार बन रहे हैं। ‘वैली ऑफ़ वर्ड्स’ 
अपने शुरूआती संस्करणों में, युवतम और वरिष्ठतम लेखक की आयु में नौ दशक के 
अंतराल का स्वयं साक्षी रहा है। यही कारण है कि देहरादून में होने वाले इस वार्षिक 
आयोजन में हर आयु वर्ग को ध्यान में रखते हुए सत्र आयोजित किए जाते हैं। 

यह ‘वैली ऑफ़ वर्ड्स’ का आठवाँ संस्करण है और प्रतिवर्ष की तरह इस वर्ष 
भी आठ श्रेणियों में ‘वैली ऑफ़ वर्ड्स’ पुस्तक सम्मान दिए जाएँगे। हर श्रेणी के लिए 
प्रकाशकों द्वारा भेजी गईं सैकड़ों पुस्तकों में से पहले लॉन्ग लिस्ट जारी की की गई, 
फिर शॉर्ट लिस्ट के लिए शीर्ष पाँच पुस्तकों का चयन किया गया। शीर्ष पाँच में से 
निर्णायकों ने प्रत्येक श्रेणी में सर्वश्रेष्ठ पुस्तक का चयन किया है। 

हमारा प्रयास रहता है कि सभी नामांकित श्रेष्ठ पुस्तकों की अधिकाधिक जानकारी 
पाठकों तक पहुँच सके। इसके लिए एक पत्रिका के पुस्तक समीक्षा आधारित अंक 
से बेहतर कोई विकल्प हमें नहीं सूझा। अँग्रेज़ी में ‘द बुक रिव्यू’ के संयोजन में हर 
साल एक विशेषांक प्रकाशित किया जाता है, जबकि हिंदी में इसकी शुरुआत हमने 
‘सदानीरा’ के साथ की थी। बीच में एक अंतराल ज़रूर आया, लेकिन एक बार 
फिर ‘वैली ऑफ़ वर्ड्स’ और ‘सदानीरा’ साथ आए हैं। ‘सदानीरा’ के संपादक का 
आभार, विशेष तौर पर इसलिए भी कि उन्होंने हिंदी वर्टिकल के आयोजन से पहले 
यह विशेषांक प्रकाशित करने का हमारा आग्रह स्वीकार किया। 




